
Vladanka Andreyeva: Azərbaycan BMT 

üçün mühüm məsələlərdə qlobal liderliyi 
öz üzərinə götürən vacib tərəfdaşdır

Fevralın 17-də Milli Məclisin Sədri Sahibə Qafarova BMT-nin 
Azərbaycandakı rezident  əlaqələndiricisi Vladanka Andreyeva ilə 
görüşüb.

Parlamentin Mətbuat və ictimaiyyətlə 
əlaqələr şöbəsindən AZƏRTAC-a 
bildirilib ki, Sahibə Qafarova BMT-nin 
Azərbaycandakı rezident əlaqələndiricisi 
kimi fəaliyyətinin qarşılıqlı əməkdaşlığın 
möhkəmlənməsinə töhfə verəcəyinə 
inandığını ifadə edib, qonağa bu sahədə 
uğurlar arzulayıb. 

Azərbaycanın nüfuzlu beynəlxalq 
təşkilatlarla əlaqələrin inkişafına önəm 
verdiyini diqqətə çatdıran Milli Məclisin 
Sədri bildirib ki, bu il ölkəmizin BMT-yə 
üzv olmasının 30 illiyi tamam olacaq. 
BMT-nin çox fəal üzvü olan Azərbaycan 
həmişə təşkilatın müxtəlif fəaliyyət 
sahələrini əhatə edən qurumları ilə 
müsbət əməkdaşlıq əlaqələri qurub. 
Azərbaycanın 155 üzv dövlətin dəstəyi 
ilə BMT Təhlükəsizlik Şurasına 2012-
2013-cü illər ərzində qeyri-daimi üzv 
seçilməsi ölkəmizin beynəlxalq nüfuzu-
nu nümayiş etdirir.

Milli Məclisin sədri vurğulayıb 
ki, bu gün Azərbaycan Qoşulmama 
Hərəkatının sədri kimi həm də BMT-
nin təşəbbüslərini dəstəkləyir və qlobal 
narahatlıq doğuran məsələlər üzrə 
görülən işlərə öz töhfəsini verir. 2020-ci 
ilin dekabrında Prezident İlham Əliyevin 
Qoşulmama Hərəkatının sədri kimi 
irəli sürdüyü təklif əsasında dövlət və 
hökumət başçıları səviyyəsində koro-
navirus (COVID-19) pandemiyası ilə 
mübarizə üzrə BMT Baş Assambleya-
sının 31-ci xüsusi sessiyasının çağrıldı-

ğını xatırladan S.Qafarova bu tədbirin 
əhəmiyyətini qeyd edib: “Qoşulmama 
Hərəkatının sədri qismində Prezident 
İlham Əliyevin təşəbbüsü ilə 2021-ci il  
martın 23-də BMT İnsan Hüquqları Şu-
rasının 46-cı Sessiyası çərçivəsində və 
2021-ci il dekabrın 16-da Baş Assam-
bleyanın 76-cı Sessiyası çərçivəsində 
plenar iclasda 179 üzv dövlətin dəstəyi 
ilə qəbul edilmiş “COVID-19 əleyhinə 
peyvəndlərə bərabər, məqbul qiymətə, 
vaxtında və universal əlçatanlığın 
təmin edilməsi” adlı qətnamə xüsusi 
əhəmiyyətə malikdir”. 

Azərbaycanın 44 günlük Vətən 
müharibəsi və torpaqlarımızın işğaldan 
azad edilməsi barədə məlumat verən 
Sahibə Qafarova bildirib ki, Ali Baş 
Komandan İlham Əliyevin rəhbərliyi ilə 
müzəffər ordumuzun şücaəti sayəsində 
ərazilərimiz Ermənistanın 30 illik işğa-
lından azad edilib. Bununla Azərbaycan 
BMT Təhlükəsizlik Şurasının 4 
qətnaməsinin icrasını öz gücü ilə həyata 
keçirib. Üçtərəfli bəyanatla münaqişəyə 
son qoyulduğunu diqqətə çatdıran Milli 
Məclisin sədri hazırda Cənubi Qafqaz 
regionunda yeni reallıq yarandığını, 
işğaldan azad olunmuş ərazilərdə bərpa 
və quruculuq işlərinin aparıldığını qeyd 
edib. Bildirilib ki, Ermənistanın 30 ilə 
yaxın davam edən işğalı nəticəsində 
bütün şəhərlərimiz, kəndlərimiz, maddi-
mədəni, dini obyektlər tamamilə da-
ğıdılıb. Azərbaycanın müraciətlərinə 

baxmayaraq, bütün işğal dövründə 
UNESCO bu ərazilərdə qiymətləndirmə 
aparmayıb. 

Səmimi görüş üçün təşəkkürünü 
bildirən BMT-nin Azərbaycandakı 
rezident  əlaqələndiricisi Vladanka 
Andreyeva Azərbaycanın BMT ilə fəal 
əməkdaşlığından məmnunluğunu ifadə 
edib. Diqqətə çatdırıb ki, Azərbaycan 
BMT üçün mühüm məsələlərdə qlo-
bal liderliyi öz üzərinə götürən vacib 
tərəfdaşdır. 

BMT-nin nümayəndəsi yaxın vaxt-
larda Azərbaycanın işğaldan azad 
olunmuş ərazilərinə səfər edəcəklərini 
və orada qiymətləndirmə missiyası 
həyata keçirəcəklərini   diqqətə çatdırıb. 
O, Azərbaycanın işğaldan azad edilmiş 
ərazilərin bərpası barədə planlarının, 
xüsusilə də “ağıllı şəhər”, “ağıllı kənd” 
layihələrinin onda böyük təəssürat ya-
ratdığını qeyd edib. 

Dayanıqlı inkişaf məqsədlərindən 
danışan qonaq bunun Azərbaycanın 
işğaldan azad olunmuş torpaqlarının 
bərpasında mühüm rol oynadığını 
diqqətə çatdırıb, ərazilərin minalardan 
təmizlənməsi, infrastrukturun bərpası 
və insanların geri qayıdışının təmin 
edilməsi barədə fikirlərini bölüşüb. 

Vladanka Andeyeva BMT  və 
Azərbaycan arasında münasibətlərin 
bundan sonra da inkişaf edəcəyinə 
əminliyini bildirib və bunun üçün bütün 
səylərini səfərbər edəcəyini vurğulayıb.    

Söhbət zamanı tərəfləri maraq-
landıran digər məsələlər barədə fikir 
mübadiləsi aparılıb.

İki nazirlik əməkdaşlığa başlayır
Fevralın 17-də Təhsil 

Nazirliyi və Rəqəmsal İnkişaf 
və Nəqliyyat Nazirliyi arasında 
Niyyət Protokolunun imzalanma 
mərasimi keçirilib.

Niyyət protokolu Təhsil naziri Emin 
Əmrullayev və Rəqəmsal İnkişaf 
və Nəqliyyat naziri Rəşad Nəbiyev 
tərəfindən imzalanıb.

Protokolun imzalanmasında əsas 
məqsəd ümumi təhsil müəssisələri üçün 
rəqəmsallaşma, innovasiyalar və təhsilin 
inkişafına töhfə verəcək məsələlərə dair 
əməkdaşlığın həyata keçirilməsidir.

Rəqəmsal İnkişaf və Nəqliyyat 
Nazirliyindən verilən məlumata görə, bu 
çərçivədə ilk olaraq Sumqayıt şəhərində 
yerləşən “İstedad” liseyinin nəzdində 
“İnnovasiyalar mərkəzi” yaradılacaq. 
Mərkəzin yaradılmasında məqsəd riya-
ziyyat, informatika, robotiks sahəsində 
istedadlı şagirdlərin aşkarlanması, 
onların potensialının inkişaf etdirilməsi, 
informasiya texnologiyaları üzrə baca-
rıqlarının, kodlaşdırma qabiliyyətlərinin 
artırılması, eləcə də şagirdlərin yerli və 
beynəlxalq olimpiadalara, müsabiqələrə 
hazırlanmasının təşkilidir. 

Mərasimdə çıxış edən təhsil naziri 
Emin Əmrullayev protokolun imzalan-
masını yüksək qiymətləndirib. Təhsil 
naziri Rəqəmsal İnkişaf və Nəqliyyat 
Nazirliyi tərəfindən irəli sürülən bu 

təşəbbüsün istedadlı şagirdlərin ba-
carıqlarının aşkarlanaraq inkişaf 
etdirilməsi, innovativ təhsil layihələrinin 
həyata keçirilməsi baxımından 
əhəmiyyətli olduğunu vurğulayıb.

Çıxış edən Rəqəmsal İnkişaf və 
Nəqliyyat naziri Rəşad Nəbiyev bildirib 
ki, Prezident İlham Əliyevin müəyyən 
etdiyi “Azərbaycan 2030: sosial-iq-
tisadi inkişafa dair Milli Prioritetlər”ə 
əsasən, ölkəmizdə güclü insan kapitalı 
və innovasiya məkanı yaradılmalıdır. 

Buna yalnız dəqiq elmlər, texnologiyalar, 
informasiya texnologiyaları üzrə bilikləri 
artırmaqla, bu sahədə mütəxəssislər 
yetişdirməklə nail ola bilərik.

İmzalanma mərasimindən sonra 
nazirlər liseydə yaradılmış şəraitlə 
tanış olub, şagirdlərlə görüşərək, 
onları maraqlandıran suallar ətrafında 
müzakirələr aparıblar.

Tərlan SÜLEYMANOV,  
“Xalq qəzeti”

Prokurorluğunda Cinayət Məcəlləsinin müvafiq 
maddələri ilə istintaq tədbirləri davam etdirilir

Qaradağlı faciəsi ilə bağlı Respublika Hərbi 
Prokurorluğunda Cinayət Məcəlləsinin müvafiq 
maddələri ilə istintaq tədbirləri davam etdirilir.

Bunu Baş Prokurorluğun 
mətbuat xidmətinin böyük 
prokuroru Kənan Zeynalov 
AZƏRTAC-a açıqlamasında 
deyib. 

K.Zeynalov bildirib ki, 
Azərbaycan Respublika-
sının ərazilərində qanun-
suz fəaliyyət göstərmiş 
erməni separatçı rejiminin 
silahlı hərbi birləşmələri 
və Ermənistan Respub-
likasının silahlı qüvvələri 
tərəfindən yerli azərbaycanlı 
əhaliyə qarşı törədilmiş 
sülh və insanlıq əleyhinə, 
habelə müharibə və digər 
cinayətlərin araşdırılması 
məqsədilə istintaq-əməliyyat 
qrupu yaradılıb. Cinayət işi 

üzrə Qaradağlı epizodu ilə 
bağlı bu günədək sülh və 
insanlıq əleyhinə, habelə 
müharibə cinayətlərini 
törətmiş 12 şəxs Cinayət 
Məcəlləsinin bir neçə 
maddəsi ilə təqsirləndirilən 
şəxs qismində cəlb edilməklə 
beynəlxalq axtarışa ve-
rilib. Hazırda Respublika 
Hərbi Prokurorluğunda 
Cinayət Məcəlləsinin mü-
vafiq maddələri ilə istintaq 
tədbirləri davam edir.

Qeyd edək ki, erməni 
silahlı birləşmələri Xocavənd 
rayonunun Qaradağlı 
kəndində yaşayan 200-dən 
artıq azərbaycanlı ailəsini 
məcburi hərəkətlərlə didərgin 

salmaq məqsədilə 1988-ci ilin 
fevralından başlayaraq 1992-
ci il fevralın 14-dək müxtəlif 
vaxtlarda yaşayış yerlərinə 
və həyətyanı sahələrinə 
mütəmadi olaraq basqınlar 
edərək evlərini yandırıb 
qarət edib, nəticədə kəndin 
azərbaycanlı millətindən 

olan 1008 nəfər əhalisindən 
941-ni beynəlxalq hüquq 
normaları və Azərbaycan 
Respublikasının qanunları 
ilə müəyyən edilmiş əsaslar 
olmadan doğma yerlərindən 
didərgin salıblar.

Erməni silahlı 
birləşmələrinin üzvləri 1992-ci 
il fevralın 14-17-də Xocavənd 
rayonunun Qaradağlı kənd 
sakinlərindən 9-u azyaşlı, 
10-u qadın, 14-ü 60 yaşdan 
yuxarı, 34-ü kişi cinsindən 
olan cavanlar olmaqla 67 
nəfəri öldürüb, 2 nəfərə həyat 
üçün təhlükəli olan sağlam-
lığa ağır zərərvurmaya aid 
xəsarətlər yetirib, 49 nəfəri 
girov götürüblər. Eyni zaman-
da, yaşayış binaları və dövlət 
obyektləri qarət edilərək 
yandırılıb. 

DİN və onun Daxili Qoşunları üzrə hərbi qulluqçulara 
“Müharibə veteranı” adı verilərək Prezident təqaüdü təyin edilib

Prezident İlham Əliyevin 2021-ci il  dekabrın 29-da imzaladığı  
sərəncamın icrası çərçivəsində Daxili İşlər Nazirliyi, o cümlədən, 
Nazirliyin Daxili Qoşunları tərəfindən də 2020-ci il sentyabrın 27-
dən noyabrın 10-dək olan dövr ərzində ölkəmizin ərazi bütövlüyü 
uğrunda döyüş əməliyyatlarında iştirak etmiş hərbi qulluqçularına 
“Müharibə veteranı” adı verilib.

Nazirlər Kabineti ilə razılaşdırılmış 
siyahı əsasında “Müharibə veteranı” adı 
verilmiş həmin şəxslərə dair məlumatlar 
Əmək və Əhalinin Sosial Müdafiəsi Na-
zirliyinin “Zəfər” altsisteminə daxil edilib.

Bundan sonra isə nazirlik tərəfindən 
onlara Azərbaycan Respublikası Prezi-
dentinin aylıq təqaüdü (80 manat) təyin 
edilib.

Nazirliyin İctimaiyyətlə əlaqələr 

və kommunikasiya şöbəsindən 
AZƏRTAC-a verilən məlumata görə, 
təqaüd təyinatı həmin şəxslərə 
müraciətləri olmadan, heç bir sənəd 
təqdim edilmədən, e-sistem üzərindən 
proaktiv qaydada həyata keçirilib. 
Təyinat 2022-ci il yanvarın 1-dən 
rəsmiləşdirilib və həmin vaxtdan hesab-
lanaraq ödənilir.

Bununla da artıq 5 qurum (Dövlət 

Təhlükəsizliyi Xidməti, Dövlət Sərhəd 
Xidməti, Ədliyyə Nazirliyi, Səfərbərlik 
və Hərbi Xidmətə Çağırış üzrə Dövlət 
Xidməti və Daxili İşlər Nazirliyi) üzrə hərbi 
qulluqçulara “Müharibə veteranı” adı 
verilərək Prezident təqaüdü təyin olunub.

Hazırda digər qurumlar (Müdafiə 
Nazirliyi, Fövqəladə Hallar Nazirliyi və 
s.) üzrə də qeyd olunan adın verilməsi 
və təqaüd təyinatı üçün müvafiq işlər 
aparılır. Proses yaxın günlərdə yekunla-
şacaq.

Müharibə veteranı kimi Preziden-
tin aylıq təqaüdü təyin edildiyi anda 
şəxsin adında olan telefon nömrəsinə 
bu barədə, habelə təqaüd kartını hansı 
bankdan əldə edəcəyinə dair SMS 
göndərilir.

Amerikalı mer Xocalı soyqırımının 30-cu 
ildönümü ilə bağlı bəyannamə imzalayıb

ABŞ-ın Florida ştatının Hallandeyl Biç şəhərinin meri Coy 
Kuper Xocalı soyqırımının 30-cu ildönümü ilə əlaqədar bəyannamə 
imzalayıb.

Diasporla İş üzrə Dövlət 
Komitəsindən AZƏRTAC-a verilən 
məlumata görə, Azərbaycan icmasına 
ünvanlanmış bəyannamədə deyilir ki, 
1988-ci ildə Ermənistanın Azərbaycana 
qarşı başladığı hərbi təcavüz və etnik 
təmizləmə siyasəti nəticəsində erməni 
silahlı birləşmələri sovet ordusunun  
366-cı motoatıcı alayının köməyi ilə 
1992-ci il fevralın 25-dən 26-na keçən 
gecə Xocalıya hücum edib və dinc 
əhaliyə qarşı dəhşətli qətliam törədiblər. 
Nəticədə 613 nəfər, o cümlədən, 
106 qadın, 63 uşaq, 70 qoca erməni 
hərbçiləri tərəfindən qətlə yetirilib. Bəzi 
ekspertlər Xocalı faciəsini “Azərbaycan 
Srebrenitsası” adlandırırlar.

Diqqətə çatdırılıb ki, 1993-cü ildə 
BMT Təhlükəsizlik Şurası Ermənistan 
silahlı qüvvələrinin Azərbaycanın işğal 
olunmuş ərazilərindən dərhal və qeyd-
şərtsiz çıxarılmasını tələb edən 822, 
853, 874 və 884 saylı qətnamələr qəbul 
edib. Azərbaycanın suverenliyinin və 
ərazi bütövlüyünün BMT Baş Assam-
bleyası, Avropa Parlamenti, AŞPA, 
ATƏT, ABŞ Dövlət Departamenti və 
Ağ ev tərəfindən dəstəkləndiyi xüsusi 
vurğulanıb.

Coy Kuper bəyannaməni Floridada 
fəaliyyət göstərən Azərbaycan diaspor 
təşkilatının nümayəndələrinə təqdim 
edib. 

Azərbaycan və Özbəkistan ədliyyə 
sahəsində səmərəli əməkdaşlıq edir

Fevralın 17-də Ədliyyə naziri Fikrət Məmmədov Özbəkistanın 
Azərbaycandakı səfiri Bahrom Aşrafxanov ilə görüşüb.

Ədliyyə Nazirliyinin mətbuat 
xidmətindən AZƏRTAC-a bildiriblər 
ki, ölkələrimiz arasında ikitərəfli 
münasibətlərin inkişafından 
məmnunluğunu ifadə edən nazir 
tarixi köklərə malik bu əlaqələrin 
möhkəmlənməsində Prezident İlham 
Əliyevin və Prezident Şavkat Mirziyo-
yevin xüsusi rolunu vurğulayıb, Vətən 
müharibəsində dost Özbəkistanın 
dəstəyini qeyd edib. Zəngin müqavilə 
bazasına söykənən əlaqələrə və hüquqi 
əməkdaşlığın inkişafına toxunularaq, 
ötən il Daşkənd Hüquq Baharı Forumu 
çərçivəsində Ədliyyə nazirlikləri ara-
sında yeni Əməkdaşlıq Proqramının 
imzalandığı bildirilib.

Qonaq ikitərəfli münasibətlərin 
müxtəlif, o cümlədən, hüquqi sahədə 
uğurla inkişaf etdiyini vurğulayıb, Vətən 
müharibəsində erməni terroruna məruz 
qalmış dinc əhalinin sıx məskunlaşdığı 
şəhərlərə və işğaldan azad edilmiş 

ərazilərə diplomatik korpusun tərkibində 
səfər edərək, oradakı vəziyyətin canlı 
şahidi olduğunu bildirib, regionda sülhün 
bərpa olunmasına görə məmnunluğunu 
ifadə edib.

Söhbət zamanı imzalanmış 
Əməkdaşlıq Proqramının səmərəli 
implementasiyası, o cümlədən, yaxşı 
təcrübələrin öyrənilməsi üzrə tədbirlər 
qeyd olunub, xüsusilə səfir qardaş 
Azərbaycanda vətəndaş məmnunluğu 
doğuran, korrupsiyanın və bürokra-
tiyanın qarşısının alınmasına xidmət 
edən islahatlara Özbəkistanın böyük 
maraq göstərərək ölkəmizin ədliyyə 
sahəsindəki rəqəmsal innovasiya-
larından, elektron reyestrlərindən 
və müasir notariat xidmətlərindən, 
habelə Azərbaycan brendi olan ASAN 
modelindən bəhrələndiyini və artıq 
ölkəsində tətbiq edildiyini vurğulayıb.

Eyni zamanda, ədliyyə orqanları ara-
sında qarşılıqlı fəaliyyətin perspektivləri 

müzakirə olunaraq Azərbaycanın 
təcrübəsindən faydalanmaq üçün 
Özbəkistan yerli ədliyyə orqanlarının 
məsul işçilərinin ölkəmizdə praktiki 
təlimlər keçməsi barədə razılığa gəlinib.

B.Aşrafxanov Özbəkistan 
Ədliyyə Nazirliyinin yaranmasının 
30 illiyinin ötən ay qeyd olunduğunu 
bildirərək, Azərbaycan təcrübəsindən 
bəhrələndiyinə və ikitərəfli əlaqələrin 
inkişafına görə nazirliyin yubiley xatirə 
nişanını F.Məmmədova təqdim edib.

Görüşdə, həmçinin dövlətlərimizin 
korrupsiyaya qarşı mübarizəyə böyük 
önəm verdiyi qeyd edilərək, bu sahədə 
beynəlxalq əməkdaşlığa toxunulub. 
Ədliyyə naziri vitse-prezidenti olduğu 
Beynəlxalq Antikorrupsiya Orqanları 
Assosiasiyasının fəaliyyəti barədə 
məlumat verərək Özbəkistanı onun 
işində iştiraka dəvət edib və bu təklif 
məmnunluqla qarşılanıb.

Qonaq qarşılıqlı fəaliyyətin bundan 
sonra da genişləndirilməsinə hazır oldu-
ğunu söyləyib.

